Халык санын алу тарихы
                                                                 Халкыңның үткәнен, бүгенгесен белим, 
                                                                 Киләчәген сизим-тойыйм дисәң,

                                                                 Тарихка әйләнеп кара син,
                                                                 Тере тарихка.

     Ил язмышы, халык язмышы бары тик тере тарих битләрендә генә саклана ала. Тарихны беркем дә уйлап чыгармый, халык аны үзе яза, ягъни кешенең яшәеше үзеннән-үзе тарих битләрендә төгәл урын ала дисәк тә, анда да ялгышлар, төгәлсезлекләр саклана икән. Бу күренеш, хәтта, халык санын алу вакытында да сиздерерлек урын алган. Тарихи ялгышлыклар каян килә дисәк, алар бары тик кемнеңдер мәнфәгатен канәгатьләндерү максатыннан эшләнгән. Тарих битләрен актарып, сәяхәтне ерактан башлыйк әле.   

     Рус дәүләтендә халык санын исәпкә алу татар-монгол яулары вакытыннан ук башлана. Тик ул чордагы таләпләр хәзерге замандагыдан күпкә аерыла. Иң беренче сан алу вакыты бары тик хуҗалык белән генә бәйле була һәм кешеләр яши торган йортлар санын исәпкә алу максат итеп кула. Татар халкы тормышында бу вакыйга беренче тапкыр 1245 елга туры килә һәм аннан соң һәр 14 ел саен барлыгы өч мәртәбә кабатлана. Җыелган мәгълүматлардан күренгәнчә, ул елларда да йорт саны, яисә ир-атлар, я эшкә яраклы кешеләр исемлеге теркәлгән. Россиядә XIV-XVI гасырларда исә, җир һәм хуҗалык эшләренә бәйләнешле исәп-хисап  ясала һәм нәтиҗәләр язу кенәгәләрендә саклана. Арада җир биләүчеләр исемлеге дә күзәтелә. Димәк, борынгы чорлардан алып, XIV-XVI гасырларга кадәр җирдә яшәүче гади кешеләр саны җәмгыятьне бөтенләй кызыксындырмаган дияргә мөмкин, эшкә яраклы кешеләр һәм хуҗалык белән җитәкчелек итәргә сәләтлеләр саны да “бик җиткән”. Әлеге очракта татар халкында киң таралган “исәпкә бар санга юк” дигән әйтемне куллану да урынлы булыр иде. Чөнки авыр йөкне иңендә күтәреп, иң кырыс шартларга да чыдам халык язмышы беркемне дә борчымаган, хәтта аларның күпме булуы турында мәгълүмат җыю да кирәк саналмаган. Ә менә Бөек Петр заманында 1710 елның 26 ноябрендә уздырылган сан алу вакыйгасы тарихка “әкият” дип кереп калган. Ул ике җенес вәкилләренең, ягъни ир-атлар һәм хатын-кызларның “күпме булуы турында әкият җыярга” дигән указ чыгара һәм эшне үтәү өчен бер ел вакыт бирә. Ә “әкият” исемлекләр бары тик өч елдан соң гына җыеп алына һәм “ревизия” ясала, ягъни тикшерү үткәрелә. Аннан соң озак еллар дәвамында сан алу вакыйгасы “ревизия” исеме астында башкарылып киленә. Россиядә крепостной хокук бетерелгәнчегә кадәр барлыгы ун “ревизия” уздырыла. Бу чорда да төгәл мәгълүматлар җыелмый, бары тик имана җире булып салым түләүчеләр саны гына исәпкә алына. Билгеле булганча, алпавытлар да үз чиратында имана җирендә эшләүчеләрнең санын дәүләттән яшерергә омтылганнар. Шуңа күрә, тикшерелгән “әкиятләр”не тиз генә бирергә теләмәгәннәр.

     Беренче мәртәбә бөтенроссия күләмендә халык санын исәпкә алу Россия империясендә 1897 елның 9 февралендә (28 январьда) уздырыла. Әлеге вакыйганы башлап җибәрүче буларак танылган рус галиме П.П.Семенов Тян-Шанский исеме тарихка кереп калган. Ул төзегән методика нигезендә XIX гасыр ахырында халык санын исәпкә алу буенча бердәнбер төгәл мәгълүматлар туплана. Сораулык ундүрт пункттан тора. Анда социаль-демографик характеристика бирелә, кешенең никахта тору-тормавы, дине, туган теле, укый-яза белүе, шөгеле һ.б. исәпкә алына. Халык санын исәпкә алуда катнашучылар арасында күп кенә зыялы шәхесләр башкарган хезмәтләре өчен махсус медаль белән бүләкләнәләр. Алар арасында рус язучысы А.П.Чехов булуын да билгеләп үтәргә кирәк. Ул Мәскәү губернасына караган Серпухов өязендә җитәкчелек эшен башкара. 
    Илдә совет власте урнашу әлеге вакыйганы тагын да үзенчәлеклерәк итә, гомумән, илнең статистика үсешендә яңа этап башлана. Халык Комиссарлары советы “Дәүләт статистикасы турында положение” (кагыйдәләр) төзи. Һәм шуның нигезендә 1918 елның җәендә Петроград һәм Мәскәү кебек ике зур шәһәрдә сан алу уздырыла. 1920 елда исә илдә яшәүче халыкларның 72 % гына катнаша. 1926 елда инде сан алу җитди формага әверелә, ул В.Г.Михайловский һәм О.А.Квиткин кебек күренекле статистлар төзегән фәнни принципларга нигезләнә. Нәтиҗәләр күрсәтүенчә, илдә 147,0 миллион халык исәпләнә. 
     Тарих битләрен тирәнтен актарган саен 1937 елның шомлы, куркыныч һәм кырыс вакыйгалары аваз сала. Бу еллардагы кыргый явызлык, хәтта, халык санын исәпкә алуда да аяныч рәвештә чагылыш таба. Аны уздыру торышына гына игътибар итик. 1 январьдан 5 сенә кадәр вакыт эчендә мәгълүматларны туплау һәм 5 январьдан 6 сына каршы төнге сәгать 12 гә нәтиҗәләрне тапшыру шарт итеп куела. Тарихи күзәтүләргә әйләнеп кайтсак, кайсыдыр чорда өчәр еллар дәвамында уздырылган эш өчен дәһшәтле 1937 елда бары тик 5 көн вакыт бирелә. Ә нәтиҗәләр исә, тагын да кот очарлык була. Барлыгы илдә 156 миллион кеше исәпләнә, ягъни ун ел эчендәге үсеш бары тик 7,2 миллионны гына тәшкил итә. Билгеле инде, мондый күренеш кан эчүче ил җитәкчесе Сталинны канәгатьләндерми һәм “корткычлык” дип кеше күзеннән яшереп куела, оештыручылар һәм эшне алып баручылар шәхес культы корбаннары буларак юк ителә. Кешеләрне җәберләүдән тәм тапкан ил җитәкчесе “дөрес” нәтиҗәләргә ирешү максатыннан, планда каралмаса да, 1939 елда кабат халык санын исәпкә алуны уздыра. Билгеле инде, монда халык санының “төгәллеген” (ягъни артык итеп күрсәтү) күрсәтү максатыннан махсус чаралар күрелә. Шушы вакыйга уңаеннан илдә агитация эшләре уздырыла, йөзләрчә плакатлар, листовкалар таратыла, агитаторлар исә халыкны үз бурычын үтәп, сан алуда катнашырга чакырып чыгышлар ясый. Ил һәм халык язмышының ни дәрәҗәдә куркыныч астында булуын дәлилли торган әлеге вакыйга бүгенге көндә дә күңелләрне тетрәндерә. Бу  чор вакыйгалары барысы да җырларда җырланганча, “бер кайгысыз, бәхетле илдә яшәүче” совет халкының түккән күз яшендә чагылыш таба. Ә безгә тарихны яттан өйрәнергә генә түгел, аннан сабак алырга кирәклеген тагын бер кабат искәртә.
     Шәхес культының аянычлы еллары дәвам иткән чорда илдә ватан сугышы башлану да тетрәндергеч күренеш. Билгеле инде, Сталинның мәкеренә эләкми калган яшь буын фашистлар тарафыннан юк ителә. Илдә яшәүчеләр саны тагын кими, бигрәк тә ир-атларның юкка чыгуына тагын бер сәбәп табыла. Сугыштан соң беренче мәртәбә 1959 елда халык саны исәпкә алына һәм 208,8 миллион кеше теркәлә. 1970 елда вакытка экономия ясау максатыннан, илдәге халыкның 25%  ыннан гына сораштыру үткәрелә, нәтиҗәләр 241,7 миллионны күрсәтә.
     Тарих битләрендә тыныч тормышны чагылдырган соңгы еллардагы күрсәткечләр исә, тагын да аяныч нәтиҗәләрне бирә. Мәсәлән, 1989 ел белән чагыштырганда 2002 елга халык саны 1,8 миллионга кимегән. Әле чит илдән миграцияләнеп кайтучылар хисабына халкыбыз 0,8 миллионга артса да, үлүчеләр санын каплана алмаган. Бу хәлләр тирәнтен уйланырга урын барлыгын искәртә. Шуңа күрә, тарихтан тагын бер кат сабак алып, хәтта, халык санын алу вакыйгасына да бары тик статистик мәгълүмат буларак кына түгел, ә ил, халык язмышын хәл итә торган җитди мәсьәлә итеп карарга иде. Тарих битләре шуны таләп итә. Югарыда искә алынган аянычлы күренешләр быелгы һәм аннан соң булачак сан алу вакытында кабатланмасын иде. Моның өчен, әлбәттә, уяу эш итәргә кирәк. Бүгенге көндә исә әлеге вакыйгага кагылышлы милли мәсьәлә буенча кузгалган бәхәсләр дә үзен акламый. Бу бит балалар уены түгел, дәүләт югарылыгында башкарыла торган җитди эш. Шуңа күрә балалар бакчаларында, мәктәпләрдә, уку йортларында һ.б. урыннарда нәтиҗәле аңлату эшләре алып барылу бик мөһим.
